Rezime rada

U radu je predstavljen metod upravljanja na bazi korištenja prednosti i sinergijskih efekata grupnog rada i participacije u odlučivanju nižih nivoa menadžmenta i svih zaposlenih u preduzeću. Rad polazi od toga da se dobri rezultati u ovoj oblasti mogu postići uvođenjem grupnog djelovanja, a, u okviru njega, timski orijentisano upravljanje daće bolje rezultate od postojećeg tradicionalnog upravljanja kadrovskim procesima. Potvrđena je generalna istraživačka hipoteza da adekvatno dizajniran efektivan radni tim za alokaciju ljudskih potencijala, u novim uslovima poslovanja, podiže nivo poslovne uspješnosti preduzeća u oblasti javnog prevoza putnika. 
Rad sugeriše da upješnost poslovanja i u krajnjem slučaju opstanak preduzeća, sve više zavisi od pronalaženja, izbora i «stvaranja» pravih ljudi čije sposobnosti najviše odgovaraju zahtjevima određenih radnih mjesta, kao i od pokrivanja određenih poslova specifičnim profilom zaposlenih, spremnih da uče i razvijaju se cijeli radni vijek. Dakle, funkciju upravljanja ljudskim potencijalima, moguće je unaprijediti uvođenjem, u formalnu organizaciju, efektivnog radnog tima, uz postizanje mjerljivih efekata poslovne uspješnosti. Vrednovanje, ocjena efekata i adekvatno nagrađivanje tima stvara uslove za uspješno rukovođenje  i unapređenje poslovanja preduzeća. Kada su u pitanju preduzeća iz oblasti javnog prevoza putnika, u tim procesima i nastojanjima, zapreku, između ostalog, predstavlja i neprimjerena zakonska regulativa i nedostatak državne strategije i politike u socijalnoj sferi. 
U radu su koncizno utvrđene teorijske osnove za kriranje efektivnog radnog tima za efikasno upravljanje ljudskim resursima čime je omogućen značajan transfer znanja iz ove oblasti u bosanskohercegovačka preduzeća. Posebno su specificirane ključne odrednice za dizajniranje modela za kreiranje i razvoj  efektivnog radnog tima u preduzećima tipa javnog gradskog prevoza putnika. Utvrđene su i mogućnosti za povećanje poslovne uspješnosti preduzeća i njegove fleksibilnosti involviranjem timske organizacije rada u postojeće organizacijske strukture. 
Kako bi se utvrdio uticaj timskog rada na unapređenje cjelokupnog poslovanja, u radu je izgrađen konkretan model efektivnog radnog tima, sastavljen od dva podtima: upravljačkog i menadžerskog, sa precizno određenim postupkom izbora članova tima s obzirom na njihove poželjne karakteristike i uloge koje zauzimaju u timu, te je izvršeno empirijsko testiranje modela na grupi preduzeća iz oblasti javnog gradskog prevoza putnika.

S aplikativnog aspekta doprinos provedenog istraživanja sadržan je u otvorenoj mogućnosti primjene izgrađenog modela u različitim preduzećima srednje veličine i dokazanom unapređenju poslovanja u organizacijama u kojima se primjenjuje.
